
O Grupo Social ONCE recoñece o traballo de sensibilización
en liña de Solidarios cos Maiores

O colectivo Solidarios cos Maiores , unha iniciativa nacida na Coruña que utiliza a comunicación
audiovisual e as redes sociais para promover a sensibilización sobre a realidade das persoas
maiores, recibiu o Premio Solidarios Galicia 2026 do Grupo Social ONCE na categoría de Medio de
Comunicación. O galardón entregouse no Teatro Colón da Coruña, durante a décimo oitava edición
destes premios.

O colectivo utiliza a comunicación audiovisual e as redes sociais como ferramentas para sensibilizar
sobre as dificultades que afrontan as persoas maiores no seu día a día. As campañas e os vídeos
que difunde a través da súa canle de YouTube e doutras plataformas dixitais buscan achegar esta
realidade á cidadanía, especialmente á poboación nova e adulta. Os contidos publicados superan
as 45.000 visualizacións e interaccións nas distintas plataformas.

A fenda dixital é unha das preocupacións centrais do movemento, que tamén denuncia os efectos
da perda progresiva de atención presencial en servizos básicos como a banca, a Administración
pública e a sanidade. A iniciativa defende que a dixitalización non debe converterse nunha barreira
para os maiores e reclama que se garanta unha atención humana, accesible e presencial nos
distintos servizos comunitarios.

O labor do colectivo vai máis alá da publicación de contidos na Internet. Solidarios cos Maiores
impulsa charlas, encontros e accións de sensibilización que reúnen máis de 1.800 participantes ao
ano. Estas actividades favorecen o contacto entre os colectivos de maiores e profesionais da
comunicación e da psicoloxía, co obxectivo de compartir experiencias, informar sobre os problemas
que afectan a este grupo de poboación e contribuír á procura de solucións.

A iniciativa está integrada por xornalistas e profesionais da comunicación como Chus Castro, Sabela
Romar, Bea Soler, Amalia Baltar, Manolo Rodríguez e Lucía Aller. O proxecto tamén conta cunha

rede de colaboración formada por máis de 25 entidades, entre as que figuran asociacións de
prensa, colexios profesionais, colectivos veciñais e agrupacións de maiores.

O traballo de Solidarios cos Maiores tivo presenza en medios como La Voz de Galicia, El Ideal
Gallego, Cadena SER Galicia e Quincemil, o que contribúe a ampliar o alcance das súas campañas
e a situar o debate sobre o envellecemento, a accesibilidade e a atención presencial na axenda
pública. A súa actividade combina así a difusión dixital con accións directas na comunidade para
facer fronte a problemas que afectan á autonomía e á participación social das persoas maiores.

O colectivo Solidarios cos Maiores compartiu os galardóns desta edición con outras catro iniciativas.
O Parlamento de Galicia foi distinguido na categoría de Administración Pública polo seu compromiso
coa inclusión; a Asociación STOP recibiu o premio pola campaña Cada neno un xoguete 2025 ;
Nauterra-Grupo Calvo foi recoñecida polo seu labor empresarial vinculado á inclusión laboral e á
doazón de alimentos; e a investigadora Marisol Soengas recibiu o galardón destinado a persoas
físicas pola súa traxectoria na investigación contra o cancro.

Os Premios Solidarios do Grupo Social ONCE recoñecen cada ano o labor de persoas, empresas e
entidades que contribúen ao benestar colectivo e á inclusión social. A edición de 2026 contou coa
presenza de representantes institucionais e sociais, entre eles a conselleira de Política Social e
Igualdade, Fabiola García, que salientou o papel das entidades e dos «heroes e heroínas
anónimos» que sosteñen a rede solidaria galega

